
TALABALARDA AGRESSIV 
XULQDAN HIMOYA VA 
PSIXOLOGIK BARQARORLIKNI 
TA’MINLASHDA KOPING 
STRATEGIYALARINING 
AHAMIYATI
Qurbonova Saida Miralimjanovna
FarDU Psixologiya kafedrasi o‘qituvchisi

Annotatsiya: Mazkur maqolada talabalarda agressiv xulq-atvorning namoyon bo‘lishiga olib keluvchi psixologik omillar, 
agressiyaning oldini olish hamda shaxsning psixologik barqarorligini ta’minlashda koping strategiyalarining o‘rni ilmiy-
nazariy jihatdan tahlil qilingan. Tadqiqot davomida agressiv xulqning shakllanish mexanizmlari, uning yoshlar shaxsiy 
rivojlanishiga ta’siri hamda konstruktiv koping strategiyalarining himoya omili sifatidagi ahamiyati yoritilgan. Shuningdek, 
xorijiy va mahalliy olimlarning ilmiy qarashlari asosida talabalar orasida agressivlikni kamaytirish, stressga chidamlilikni 
oshirish va psixologik barqarorlikni shakllantirishning samarali usullari tavsiflangan. Tadqiqot natijalari oliy ta’lim muas­
sasalarida psixologik xizmat faoliyatini takomillashtirish, talabalar ruhiy salomatligini mustahkamlash hamda profilaktik 
dasturlarni ishlab chiqishda muhim ilmiy-amaliy ahamiyat kasb etadi.

Kalit so‘zlar: agressiya, agressiv xulq, psixologik barqarorlik, koping strategiyalari, stress, emotsional boshqaruv, talaba 
yoshlar, ruhiy salomatlik, psixologik himoya, moslashuv.
Abstract: This article provides a scientific and theoretical analysis of the psychological factors contributing to the mani­
festation of aggressive behavior among university students, as well as the role of coping strategies in preventing aggres­
sion and ensuring psychological stability. The study examines the mechanisms underlying the development of aggressive 
behavior, its impact on the personal development of young people, and the significance of constructive coping strategies 
as protective factors. Based on the scientific views of both foreign and national scholars, effective methods for reducing 
aggression among students, increasing stress resilience, and fostering psychological stability are described. The findings 
of the study have significant scientific and practical value for improving psychological support services in higher education 
institutions, strengthening students’ mental health, and developing preventive intervention programs.

Key words: aggression, aggressive behavior, psychological stability, coping strategies, stress, emotional regulation, 
university students, mental health, psychological protection, adaptation.
Аннотация: В данной статье с научно-теоретической точки зрения проанализированы психологические факторы, 
способствующие проявлению агрессивного поведения у студентов, а также роль копинг-стратегий в предупреж­
дении агрессии и обеспечении психологической устойчивости личности. В ходе исследования рассмотрены меха­
низмы формирования агрессивного поведения, его влияние на личностное развитие молодежи и значение кон­
структивных копинг-стратегий как защитного фактора. На основе научных взглядов зарубежных и отечественных 
ученых описаны эффективные методы снижения уровня агрессивности среди студентов, повышения стрессо­
устойчивости и формирования психологической устойчивости. Результаты исследования имеют важное науч­
но-практическое значение для совершенствования деятельности психологических служб в учреждениях высшего 
образования, укрепления психического здоровья студентов и разработки профилактических программ.

Ключевые слова: агрессия, агрессивное поведение, психологическая устойчивость, копинг-стратегии, стресс, 
эмоциональная регуляция, студенческая молодежь, психическое здоровье, психологическая защита, адаптация.

KIRISH
Bugungi globallashuv sharoitida yoshlar, ayniqsa, talabalar turli ijtimoiy, iqtisodiy, axborot va psixologik 

bosimlar ta’sirida yashamoqdalar. Oliy ta’lim tizimida tahsil olayotgan talabalar nafaqat kasbiy bilimlarni egal­
lash, balki mustaqil hayotga moslashish, yangi ijtimoiy munosabatlarni shakllantirish va kelajakdagi faoliyatga 
tayyorgarlik ko‘rish kabi murakkab vazifalarni bajaradilar. Mazkur jarayonlarda yuzaga keladigan stressli vazi­
yatlar ko‘pincha agressiv xulq-atvorning kuchayishiga, emotsional beqarorlikka hamda ruhiy salomatlikning 
izdan chiqishiga sabab bo‘lishi mumkin.

So‘nggi yillarda dunyo miqyosida yoshlar orasida agressivlik darajasining ortib borayotgani ko‘plab psixo­
logik tadqiqotlarda qayd etilmoqda. Talabalik davri shaxs rivojlanishining muhim bosqichi bo‘lib, aynan ushbu 
davrda insonning emotsional boshqaruv mexanizmlari, stressga qarshi kurashish usullari va ijtimoiy moslashuv 
imkoniyatlari faol shakllanadi. Shu sababli agressiv xulqning oldini olish hamda psixologik barqarorlikni ta’min­
lash masalasi zamonaviy psixologiyaning dolzarb muammolaridan biri hisoblanadi.

Agressivlikning kelib chiqish sabablari va uning oldini olish yo‘llarini o‘rganishda koping strategiyalari naza­
riyasi alohida o‘rin tutadi. Koping strategiyalari insonning murakkab vaziyatlarga moslashishi, stress omillarini 
boshqarishi va psixologik muvozanatini saqlashi uchun qo‘llaydigan ongli xulq-atvor va kognitiv mexanizmlar 
majmuasidir.

MAVZUGA OID ADABIYOTLAR SHARHI
Psixologiyada agressiya muammosi XX asr boshlaridan boshlab keng o‘rganila boshlandi. Agressiya 

tushunchasi lotincha “aggressio” so‘zidan olingan bo‘lib, “hujum qilish”, “tajovuz qilish” ma’nolarini anglatadi. 
Ilmiy adabiyotlarda agressiya boshqa insonlarga yoki obyektlarga zarar yetkazishga qaratilgan xatti-harakat 
sifatida tavsiflanadi. Agressiya nazariyasining shakllanishiga katta hissa qo‘shgan olimlardan biri Zigmund 
Freyd hisoblanadi. U agressiyani inson tabiatidagi tug‘ma instinktlar bilan bog‘lab tushuntirgan. Freydning 
fikricha, insonda hayot instinkti bilan bir qatorda o‘lim instinkti ham mavjud bo‘lib, agressiv xatti-harakatlar 
aynan shu instinktning tashqi namoyon bo‘lish shaklidir. Freyd g‘oyalarini rivojlantirgan Konrad Lorens agres­
sivlikni biologik evolyutsiya mahsuli sifatida izohlaydi. Olimning ta’kidlashicha, agressiya tirik organizmlarning 
yashab qolishi va o‘z hududini himoya qilishi uchun zarur bo‘lgan tabiiy mexanizm hisoblanadi.

Agressiya muammosini ijtimoiy o‘rganish nuqtai nazaridan izohlagan Albert Bandura esa agressiv xulqning 
shakllanishida kuzatish va taqlid qilish omillari muhim rol o‘ynashini asoslab bergan. Uning ijtimoiy o‘rganish 
nazariyasiga ko‘ra, inson agressiv xatti-harakatlarni atrofdagi insonlar, ommaviy axborot vositalari va ijtimoiy 
muhit ta’sirida o‘zlashtiradi. Leonard Berkowitz frustratsiya-agressiya nazariyasini takomillashtirib, agressi­
yaning paydo bo‘lishida salbiy emotsiyalar va stress omillarining ahamiyatini ko‘rsatib berdi. Uning fikricha, 
frustratsiya holati insonda g‘azab, norozilik va agressiv reaksiyalarni yuzaga keltiradi.

Mazkur nazariyalar talabalarda agressiv xulqning kelib chiqish sabablarini tushunishda muhim metodolo­
gik asos bo‘lib xizmat qiladi. Talabalik davrida agressiv xulqning yuzaga kelishiga turli omillar ta’sir ko‘rsatadi. 
Psixologik tadqiqotlar natijalari shuni ko‘rsatadiki, agressivlikning shakllanishida biologik, psixologik va ijtimoiy 
omillar o‘zaro bog‘liq holda namoyon bo‘ladi.

Birinchi omil sifatida stressli vaziyatlarni ko‘rsatish mumkin. Talabalar o‘quv yuklamalari, imtihonlar, moli­
yaviy muammolar, kasbiy kelajak haqidagi noaniqliklar hamda oilaviy qiyinchiliklar bilan muntazam to‘qnasha­
dilar. Ushbu omillar uzoq muddat davom etganda emotsional zo‘riqish kuchayib, agressiv reaksiyalar paydo 
bo‘lish ehtimoli ortadi.

Ikkinchi muhim omil shaxsning emotsional o‘zini boshqarish qobiliyatidir. Emotsional intellekt darajasi past 
bo‘lgan talabalarda g‘azabni nazorat qilish qiyinlashadi va agressiv xatti-harakatlar ko‘proq kuzatiladi.

Uchinchi omil ijtimoiy muhit bilan bog‘liqdir. Oiladagi nizolar, tengdoshlar bilan ziddiyatlar, ijtimoiy 
qo‘llab-quvvatlashning yetarli emasligi agressiv xulqning kuchayishiga sabab bo‘lishi mumkin.

To‘rtinchi omil zamonaviy axborot makoni hisoblanadi. Virtual muloqotning kengayishi, internetdagi 
zo‘ravonlik kontenti va kiberbulling holatlari yoshlarning psixologik holatiga salbiy ta’sir ko‘rsatib, agressiv reak­
siyalarni kuchaytirishi mumkin.

Psixologik barqarorlik shaxsning murakkab va stressli vaziyatlarda ichki muvozanatini saqlab qolish, 
emotsional holatini boshqarish hamda faoliyat samaradorligini davom ettirish qobiliyatidir. Zamonaviy psixo­
logiyada ushbu tushuncha rezilentlik (resilience) fenomeni bilan chambarchas bog‘liq holda o‘rganiladi. 
Norman Garmezy, Ann Masten va Michael Rutter kabi olimlar rezilentlik nazariyasining rivojlanishiga katta 
hissa qo‘shganlar. Ularning tadqiqotlari shuni ko‘rsatadiki, psixologik barqarorlik insonning tug‘ma sifati emas, 
balki hayot davomida shakllanuvchi va rivojlanuvchi psixologik resurs hisoblanadi.

TADQIQOT METODOLOGIYASI
Mazkur tadqiqotda talabalarda agressiv xulqning shakllanish omillari, psixologik barqarorlik va koping 

strategiyalarining o‘zaro bog‘liqligini o‘rganish maqsadida nazariy tahlil, qiyosiy tahlil, tizimlashtirish va umum­
lashtirish metodlaridan foydalanildi.

Tadqiqot metodologik jihatdan agressiya nazariyalari, R. Lazarus va S. Folkmanning koping konsepsi­
yasi hamda psixologik barqarorlikka oid ilmiy yondashuvlarga asoslandi. Xorijiy va mahalliy ilmiy manbalarni 

tahlil qilish asosida konstruktiv koping strategiyalarining agressiv xulqni kamaytirish va psixologik barqarorlikni 
ta’minlashdagi ahamiyati yoritildi.

TAHLIL VA NATIJALAR
Koping strategiyalari muammosini tizimli ravishda o‘rgangan olimlar Richard Lazarus va Susan Folkman 

hisoblanadilar. Ular kopingni insonning stressli vaziyatlarni boshqarishga qaratilgan kognitiv va xulqiy 
sa’y-harakatlari sifatida ta’riflaganlar.

Lazarus va Folkman nazariyasiga ko‘ra, inson avvalo vaziyatni baholaydi, so‘ng unga mos ravishda 
muayyan koping strategiyasini tanlaydi. Olimlar koping strategiyalarini ikki asosiy turga ajratganlar:

1.	 Muammoga yo‘naltirilgan koping. 

2.	 Emotsiyaga yo‘naltirilgan koping. 

Muammoga yo‘naltirilgan koping strategiyalarida inson stress manbasini bartaraf etishga harakat qiladi. 
Masalan, vaqtni rejalashtirish, muammoni tahlil qilish, ma’lumot izlash va faol harakat qilish.

Emotsiyaga yo‘naltirilgan koping strategiyalarida esa inson stress tufayli yuzaga kelgan hissiy zo‘riqishni 
kamaytirishga intiladi. Bunda relaksatsiya, meditatsiya, emotsiyalarni ifodalash va ijtimoiy yordamga murojaat 
qilish muhim o‘rin tutadi.

Endler va Parker tomonidan ishlab chiqilgan modelda koping strategiyalari uch guruhga ajratiladi:

•	 muammoga yo‘naltirilgan koping;

•	 emotsiyaga yo‘naltirilgan koping;

•	 qochish (avoidance) strategiyasi.

Tadqiqotlar shuni ko‘rsatadiki, muammoga yo‘naltirilgan va konstruktiv emotsional boshqaruv strategi­
yalaridan foydalanuvchi talabalarda agressivlik darajasi past bo‘ladi.

Talabalar psixologik barqarorligini ta’minlashda bir qator koping strategiyalari muhim ahamiyat kasb etadi.

Birinchidan, muammoni tahlil qilish strategiyasi. Bu usulda talaba vaziyatni hissiy jihatdan emas, balki 
mantiqiy nuqtai nazardan baholaydi. Natijada agressiv reaksiya o‘rniga konstruktiv qaror qabul qilish imkoniyati 
paydo bo‘ladi.

Ikkinchidan, o‘zini nazorat qilish strategiyasi. Mazkur strategiya g‘azab va salbiy emotsiyalarni bosh­
qarish ko‘nikmalarini rivojlantiradi. Tadqiqotlar emotsional o‘zini boshqarish darajasi yuqori bo‘lgan talabalarda 
agressiv xatti-harakatlar kam uchrashini ko‘rsatadi.

Uchinchidan, ijtimoiy yordam izlash strategiyasi. Oila a’zolari, do‘stlar, murabbiylar va psixologlar bilan 
muloqot qilish stress darajasini kamaytiradi hamda psixologik himoya omili vazifasini bajaradi.

To‘rtinchidan, pozitiv qayta baholash strategiyasi. Bu strategiyada inson salbiy vaziyatlarda ham ijobiy 
jihatlarni ko‘rishga harakat qiladi. Natijada frustratsiya darajasi pasayadi va agressiv reaksiyalar kamayadi.

Beshinchidan, relaksatsion usullar. Nafas mashqlari, autogen trening, meditatsiya va mushaklarni 
bo‘shashtirish texnikalari organizmdagi zo‘riqishni kamaytiradi.

Talabalarda agressivlikning oldini olishda oliy ta’lim muassasalari muhim ijtimoiy institut sifatida faoliyat 
yuritadi. Psixologik xizmat markazlari faoliyatini takomillashtirish, stress-menejment dasturlarini joriy etish va 
psixologik treninglarni tashkil qilish agressiv xulq profilaktikasining samarali vositalari hisoblanadi.

Oliy ta’lim muassasalarida quyidagi yo‘nalishlarda ish olib borish maqsadga muvofiq:

•	 stressni boshqarish treninglari; 

•	 konfliktologik kompetensiyalarni rivojlantirish; 

•	 emotsional intellektni shakllantirish; 

•	 koping strategiyalarini rivojlantirish bo‘yicha psixologik mashg‘ulotlar; 

•	 psixologik maslahat xizmatlarini kengaytirish; 

•	 sog‘lom ijtimoiy-psixologik muhit yaratish. 

Mazkur tadbirlar talabalarning ruhiy salomatligini mustahkamlash va agressiv xulqning oldini olishga 
xizmat qiladi.

XULOSA VA TAKLIFLAR
Talabalarda agressiv xulqning shakllanishi biologik, psixologik va ijtimoiy omillarning murakkab o‘zaro ta’siri 

natijasida yuzaga keladi. Agressivlikning ortishi yoshlarning shaxsiy rivojlanishi, ijtimoiy moslashuvi va kasbiy 
shakllanishiga salbiy ta’sir ko‘rsatadi. Shu sababli psixologik barqarorlikni ta’minlash va agressiv xulqning oldini 
olish zamonaviy psixologiyaning ustuvor vazifalaridan biri hisoblanadi.

Nazariy tahlillar shuni ko‘rsatadiki, koping strategiyalari talabalarning stressli vaziyatlarga moslashuvi, 
emotsional zo‘riqishlarni boshqarishi va agressiv reaksiyalarni kamaytirishida muhim psixologik resurs hisobla­
nadi. Ayniqsa, muammoga yo‘naltirilgan koping, pozitiv qayta baholash, ijtimoiy yordam izlash va o‘zini nazorat 
qilish strategiyalari agressiv xulqdan himoyalanishning samarali omillari sifatida namoyon bo‘ladi.

Demak, oliy ta’lim muassasalarida talabalarning koping strategiyalarini rivojlantirishga qaratilgan psixologik 
dasturlarni joriy etish, ularning psixologik barqarorligini mustahkamlash hamda agressiv xulq profilaktikasini 
samarali tashkil etish yoshlar ruhiy salomatligini ta’minlashning muhim sharti hisoblanadi.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

13.00.01

13.00.03

13.00.04

13.00.05

13.00.06

10.00.00

